
Saqqummiussissut 

(Nunanut Allanut Nukissiuuteqarnermullu Naalakkersuisoq) 

 

 

Siullermeerneqarnera Aalajangiiffigisassatut siunnersuut manna Naalakkersuisut sinnerlugit 

saqqummiussinnaagakku nuannaarutigaara. 

Nunatta Asiap Kangiani ataavartumik siunissarlu ungasinnerusoq isigalugu 

sinniisoqarfeqartariaqarnera pisariaqarluinnartutut periarfissaqartutullu Naalakkersuisut 

nalilerpaat.  

Misilittakkat naapertorlugit Kina-mik Japanimillu suleqateqarneq unamminartuusinnaavoq, 

Kina-miut Japanimiullu susassaqartut amerlasuut nunatsinni Namminersorlutik 

Oqartussaqarnerat taamaammallu nunarput toqqaannartumik oqaloqateqarsinnaatitaasoq 

ilisimasanngimmassuk.  

Asiap Kangiani sinniisoqarfimmik ammaanikkut nunatta Asiap Kangianut niuernikkut 

soqutiginninneranik aammalu minnerunngitsumik "niuernissamut ammaneranik" 

nunarsuarmioqatigiinnut aamaaneq nalunaarnerussammat  Kalaallit aalisagaataasa Asiap 

Kangiani tunitsiviusartunut qulakkiikkamik niuerutigineqartalernissaat sinniisoqarfiup 

taamaasilluni suliassaasa pingaarnersarissavaa. Asiap Kangiani sinniisoqarfiup 

pilersinneqarnerinnaatigut Asiap Kangiani oqartussanik niueqatigisartakkanillu 

suleqateqarnerit ersarinnerusut toqqaanarnerusullu pilersinneqassapput. 

Nunarsuarmi aningaasarsiornikkut sukkanerpaamik ineriartorfiusumi sinniisoqarfeqalerneq 

nunatsinnut iluaqutaassaaq aningaasarsiornikkut, niuernikkut kulturikkullu soqutigisat 

siuarsarneqarnissaanik suliaqarnikkut.  

Nunarput Asiap Kangiani sinniisoqarfeqalerpat  Asiap Kangiani inuussutissarsiortut maanna 

naapeqatigiinnerannut naapeqatigiinnissaannullu ataatsimut isigalugit nukittorsaassaaq 

taamaammallu taamatut suliaqarnermut siunissami pingaaruteqalertussaassalluni.  

Sinniisoqarfik nunatsinni Asiap Kangiamiut suleqatiginerisa siuarsaanermik 

nittarsaasarnernillu ulluinnarni suliaqartassaaq tamatumalu saniatigut inuussutissarsiutit 

eqqarsaatigalugit niuernikkut aporfiujunnartut aaqqinniartarnissaanik suliaqartassalluni. Asiap 

Kangiani niuersinnaaneq eqqarsaatigalugu nunarput atlantikup avannaani nunanit 

sanilerisatsinnit toqqaanartumik unammillerteqarpoq. Assersuutigalugu Island Kina-lu 2014-

imi killeqanngitsumik niueqatigiissinnaaneq pillugu isumaqatigiissuteqarput tamatumalu 

kingunerisaanik Islandimiut aalisakkanit tunisassiaat Kina-mi niuerfinnut 

eqqunneqarnerminni akitsuutaat appartinneqarsimallutik Savalimmiullu Beijingimi 2019-imi 

augustusimi sinniisoqarfeqarluni tassuunakkullu savalimmiut aalisakkanik nioqquteqartarnera 

iluaquserniarneqarluni. 

Taamaattumik niuernikkut qaninnerusumik suleqateqarnissaq kalaallit aalisarnermik 

inuussutissarsiuteqartut asiap kangiani niueqateqalersinnaanissaanik qulakkeerisussamik 

pilersitsinissaq annertuumik pisariaqartinneqarpoq. Nunatsinni ingerlatseqatigiiffiit ukiumut 

2,3 mia. kr-it sinnerlugit nalilinnik Asiap Kangiani nunanut tunisaqartarput. Tunineqartartut 

Kina-mut pinerusartut 1,5 mia. kr.-t missaannik naleqarput Japanimullu tuneqartartut ukiumut 

850 mio kr. missaannik naleqarlutik. Royal Greenlandip 2019-imut ukiukkaartumik 

naatsorsuutit aqqutigalugit nalunaarutigaa Kina tunitsivigisartakkami annerpaartarilersimagaa. 

Taamaattumik nunatta aningaasaqarniarnera eqqarsaatigalugu Asiap Kangiani 

atassuteqaateqarnissaq pingaaruteqarluinnarpoq. 

Eqqaaneqareersut tunngavigalugit Naalakkersuisut Beijing, Kina-mi sinniisoqarfimmik 

ammaanissaq naapertuunnerusutut nalilerpaat. 

Misilittakkat naapertorlugit nunarput nammineerluni sinniisoqarfinnik pilersitsinikkut 

nammineq pingaartitani soqutigisanilu nunani allani soqutiginarsarluarsinnaanerusarpai. 

Taamatut angusaqarnissaq nunatta nunat allanut politikikkut sunneeqataasinnaanerata 

annerulernissaanut piviusunngortitsissaaq. 

Taamatut oqaaseqarlunga siunnersuut Inatsisartuni akuersaartumik 

oqaluuserisassanngortippara. 


